
sþ. 128. Tillaga til þingsályktunar [66. mál]
um rafleiðslu á 4 bæi i Húnavatnssýslu.

Flm.: Jón Pálmason, Gunnar Jóhannsson, Jón Þorsteinsson,
Gunnar Gíslason, Ólafur Jóhannesson.

Alþingi ályktar að skora á raforkumálastjórnina að leiða á þessu ári rafmagn
til heimilisnota á bæina: Hjaltabakka. Holt, Húnsstaði og Hurðarbak i Húnavatns-
sýslu.

Greinal'gerð.
Þessi tillaga er flutt af þeim sérstöku ástæðum, að þær fjórar jarðir, sem um er

að ræða, eiga að miklu leyti vatn og veiðirétt i Laxá á Ásum, sem virkj uð hefur
verið til almenningsnota. En þessum heimilum hefur verið neitað um rafleiðslu frá
virkjuninni. Fylgir hér með afrit af bréfi sem hlutaðeigendur hafa sent öllum þeim
alþingismönnum, sem atkvæðafylgi fengu á Norðvesturlandi i síðustu kosningum.

Fylgiskjal.
St. Blönduósi, 31. jan. 1960.

Við undirritaðir, ábúendur og eigendur að jörðunum Hjaltabakka. Húnsstöð-
um og Holti í Austur-Húnavatnssýslu, leyfum okkur hér með að snúa okkur til
alþingismanna og uppbótarþingmanna í Norðurlandskjördæmi vestra og lýsa þvi.
hvert óréttlæti við höfum orðið að þola varðandi raforkumál.

Þannig er háttað, að Laxá á Ásum, sem virkj uð hefur verið til orkuframleiðslu
fyrir Húnavatnssýslu, er eign sex jarða, sem eru þessar: Hjaltahakki, Holt (Holts-
nes), Húnsstaðir, Hnjúkar, Hurðarbak og Sauðanes. Liggja jarðir okkar að neðri
hluta árinnar og meðfram Húnvetningabraut næst Blönduósi.

Nú virðist eðlilegt og raunar sjálfsagt, að þau heimili, sem eiga það vatnsfall.
sem virkjað er, sitji fyrir öðrum um að fá rafmagn til heimilisnota, en þetta hefur
ekki orðið.

Aðeins tvö af þessum heimilum hafa fengið raforku, þ. e. a. s. Hnjúkar og
Sauðanes. og svo nýbýlið Hnjúkahlíð, sem byggt er úr Hnjúkalandi. Hinar jarð-
irnar fjórar, sem eiga vatnið, hafa ekkert rafmagn fengið enn þá, þótt liðin séu 27
ár, frá því að byrjað var að virkja ána; hefur þó margsinnis verið um það beðið,
bæði af okkur og þingmanni Austur-Húnavatnssýslu, Jóni Pálma syni, að við nytum
þess réttar í þessu efni, sem eðlilegur er.

En rafmagnið hefur verið leitt allt annað, svo sem út á Skagaströnd, vestur á
Hvammstanga, fram í dali o. s. frv.

því er alltaf við borið, að leiðsla á rafmagni til okkar brjóti þá reglu, að eigi
megi vera nema ca. 1 km milli bæja.

Raunar erokkur kunnugt um þá reglu og að henni er engan veginn fylgt víða
annars staðar, þótt hér sé haldið fast við hana.

Þar sem við höfum nú fengið 7 þingmenn Í Norðurlandskjördæmi vestra að
uppbótarþingmönnum meðtöldum og þar sem þessir þingmenn eru í öllum flokkum
Alþingis, þá væntum við þess, að okkar rétti verði framfylgt af sterkari aðilum en
verið hefur.

Þess vegna leyfum við okkur að leita til allra þessara háttvirtu alþingismanna
og óska þess, að þeir komi þessu vandamáli til fullrar leiðréttingar, þannig að raf-
magn verði leitt á þessa þrjá bæi a. m. k.

Af sömu ástæðu væri og eðlilegt, að rafmagn væri leitt að Hurðarbaki, en þar
sem það er ekki sameiginlegt mál, fylgir ekki beiðni þaðan nú.



Á þessum jörðum eru nú 5 heimili, en 7 búendur, því að á hálflendu einnar
jarðarinnar búa nú 3 eigendur hennar sameiginlega, og telst það því eitt heimili.
Allar þessar jarðir eru vel í sveit settar, og allar hafa þær notið nokkurs í umbótum
undanfarinna ára, svo sem í ræktun og húsagerð; þá búa þær og yfir landrými og
landkostum, sem framfleyta mætti á miklu fleira fólki en nú er þar búsett.

Auk þessa má geta þess, að hafinn hefur verið undirbúningur að nýbýli i
Holtsnesi, sem er úrskilinn hluti af jörðinni Holt, með ræktun og byggingu pen-
ingshúsa og brú á Laxá, og nú þegar rekinn þar nokkur búskapur, en það nýbýli
mun koma sem næst í beina línu frá rafstöðinni í Sauðanesi að Hjaltahakka, en ca.
1 km frá Holti.

Þess má og geta, að á þessum jörðum eru samtals 14 ungmenni í uppvexti.
Það gæti verið mál til athugunar fyrir forráðamenn raforkumála og landsmála í
heild, hvort börn þessi skuli geta lifað áfram í heimabyggð sinni við hliðstæð lífs-
skilyrði þeim, sem raforkumálastjórn fyrir sitt leyti býr öðrum ungmennum, alla
leið meðfram þjóðveginum frá Skagaströnd til Hvammstanga og raunar víðar
annars staðar fjær í héraðinu, eða hvort eðlilegra sé að beina þessu fólki frá heimil-
um sínum til þeirra staða, þar sem betur er að fólki búið.

Vegna alls þessa leyfum við okkur að vænta þess, að þér, herra alþingismaður,
styðjið þetta nauðsynjamál ásamt öðrum þingmönnum kjördæmisins, sem fá sam-
hljóða bréf og við væntum að ljái málinu fylgi sitt.

Virðingarfyllst,

Vegna Holts:
Pálmi Olafsson, Ólafur Björnsson, Sig. Pálmason.

Vegna Hjaltabakka.
Jón Þórarinsson. F. h. eiganda Herm. Þórarinsson.

Vegna Húnsstaða:
Björn Kristjánsson, bóndi. Jón Benediktsson f. h. eigenda.

Vegna Holtsness :
Guðbr. Ísberg.


